
Alþingi ályktar að skora á ríkisstjórnina að láta fram fara ítarlega athugun á
því, hvort endurvinnsluiðnaður í ýmsum greinum, gæti orðið arðvænlegur hér á landi,
dregið úr gjaldeyriseyðslu og veitt mörgum örugga atvinnu.

Greinargerð.
Með tillögu þessari er leitast við að vekja athygli á mikilsverðu atriði í þjóðlífinu

sem gæti haft efnahagslega þýðingu hér á landi ekki síður en í öðrum þj óðlöndum.
Íslendingar ættu að þekkja sögu þjóðarinnar frá þeim tíma þegar skortur var á

brýnustu nauðsynjum, þegar menn höfðu ekki pappír til þess að skrifa á og járn
fékkst ekki í öngla eða snæri í færi. Þá lá oft við hallæri í landinu. Um það leyti voru
íslendingar hirðusamir og nýtnir á þau verðmæti sem,hugsanlega voru nokkurs virði.
Eftir að þjóðin komst úr fátækt til bjargálna hefur minna verið lagt upp úr þessum
fornu dyggðum. Miklum verðmætum er kastað á hauga í byggðum og óbyggðum til
óprýði og leiðinda fyrir alla sem hafa augu opin og kunna að meta snyrtilega og góða
umgengni.

Hér á landi fellur mikið til af afgöngum og alls konar úrgangi sem mætti nýta.
Í heiminum er að verða skortur á ýmsum undirstöðuefnum. Í kjölfar þess hefur
komið ört hækkandi verðlag sem valdið hefur mikilli röskun og erfiðleikum. Augu
manna í mörgum löndum hafa opnast fyrir nauðsyn þess að nýta hvers konar úrgang
sem til fellur, svo sem brotajárn, pappír, við, gúm, plast og ýmis önnur gerviefni.
Um leið og endurvinnsla úrgangsefna getur orðið mikilsvert fjárhags- og atvinnu-
mál er það einnig þýðingarmikið náttúruverndar- og umhverfismál. Í landi allsnægt-
anna, Svíþjóð, og víðar er margs konar endurvinnsluiðnaður kominn á hátt stig. Má
m. a. nefna pappír, brotajárn, gúm o. fl. Það virðist vera sjálfsagt að íslendingar
tileinki sér þessa stefnu sem hefur rutt sér til rúms hjá öðrum menningarþjóöum,

íslendingar eru fátækir af hráefnum til iðnaðar. Það liggur í augum uppi, að
hér á landi muni endurvinnsluiðnaður gegna margþættu hlutverki, m. a. spara er-
lendan gjaldeyri, auka atvinnumöguleika fjölda fólks og hreinsa umhverfið og
náttúruna af hvers konar rusli og drasli, úrgangs- og afgangsefnum.

Þótt markaður sé ekki stór hér á landi er líklegt að endurvinnsla úrgangsefna
gæti borgað sig beinlínis, auk þess óbeina hagræðis sem af endurvinnslunni leiðir.
Hér fellur mikið til af 'pappír, svo sem dagblöð o. Il., brotajárn, gúm, gler og í
seinni tíð allmikið af plasti o. fl. gerviefnum. Úrgangsefni skipta mörg hundruð
tonnum árlega. Verði endurvinnsluiðnaður upp tekinn hérlendis gæti það e.t.v. talist
til stóriðnaðar á íslenskan mælikvarða. Öll þessi efni eru upphaflega flutt inn í
landið fyrir dýrmætan gjaldeyri. Íslendingar ættu því fremur en aðrar þjóðir, sem
hafa efnin í landinu, að leggja kapp á fullvinnslu úrgangsefna til iðnaðar.

Nauðsynlegt er að rannsaka til hlítar það sem hér hefur verið drepið á. Safna
þarf skýrslum um það sem árlega fellur til af þeim efnum sem helst koma til greina
í endurvinnslu. Gera þarf áætlun um stofn- og rekstrarkostnað fyrir endurvinnslu-
verksmiðjur og gera sér fulla grein fyrir því, hvaða vonir má binda við þennan
nýja iðnað.

Með tillögu þeirri til þingsályktunar, sem,hér um ræðir, er lagt til að ríkisstjórnin
láti fram fara ítarlega athugun á því, hvort tiltækilegt sé að hefja endurvinnsluiðnað
hér á landi. Virðist vera eðlilegast að fela Iðnþróunarstofnun Íslands að framkvæma
umrædda athugun, fremur en að skipa sérstaka nefnd í því skyni.

Nánar verður gerð grein fyrir tillögunni í framsögu.


